
ABSTRACT 
 

Lelo, S., & Vesnić, A. Current taxonomic position of Bosnia-Herzegovinian members of 
genus Phengaris Doherty, 1891, with reference to Maculinea van Eecke, 1915 
(Lepidoptera, Lycaenidae). Current biosystematic position of Bosnia-Herzegovinian species 
of genus Phengaris Doherty, 1891 is presented in this paper. Also, the change of earlier 
synonym Maculinea van Eecke, 1915 to Phengaris Doherty, 1891 is explained. Ph. rebeli 
Hirschke, 1904 was removed from Bosnia-Herzegovinian checklist based on certain new 
taxonomic data but Ph. arion (Linnaeus, 1758) and Ph. alcon (Denis & Schiffermüller, 1775) 
remained on the list established by Fric et al. in 2007. 

UVOD 
 

Kroz dugu historiju istraživanja dnevnih leptira u Bosne i Hercegovini navođene su i 
vrste roda Phengaris Doherty, 1891 (Apfelbeck, 1892; Rebel, 1904; Sijarić, 1966; 1980; 
Jakšić, 1988; Lelo, 2000, 2004, 2007, 2008). V. Apfelbek i H. Rebel navode dvije vrste      
Ph. arion (Linnaeus, 1758) i Ph. alcon (Denis & Schiffermüller, 1775), ali unutar roda 
Lycaena Fabricius, 1807 (Apfelbeck, 1892; Rebel, 1904). Iste vrste navodi i R. Sijarić, ali 
unutar roda Maculinea van Eecke, 1915 (Sijarić, 1966; 1980). Takson “rebeli” kao treću vrstu 
ovog roda u Bosni i Hercegovini navodi S. Lelo u svojim pregledima dnevnih leptira Bosne i 
Hercegovine od 2000. godine, a prema nizu tada aktuelnih radova i monografija (Karsholt & 
Razowski, 1996; Tolman & Levington, 1997, naprimjer).  

Analizom historijskih podataka i vlastitih istraživanja S. Lelo je definisao da se        
Ph. arion Linnaeus može naći u cijeloj Bosni i Hercegovini izuzev krajnje južnih područja, dok 
se Ph. alcon D. & S. u pravilu može naći u središnjem, montanom području Bosne i 
Hercegovine. Takson “rebeli” S. Lelo je prepoznao prema jednoj ženki, sa tačkama na 
gornjoj strani prednjih krila, iz zbirke B. Mihljevića pohranjenoj u Naučnoj entomološkoj 
kolekciji Zemaljskog muzeja Bosne i Hercegovine u Sarajevu. Međutim, autor je u samoj 
monografiji o dnevnim leptirima Bosne i Hercegovine, a prema preporuci recenzenata, 
izjednačio sve podatke između taksona “alcon” i “rebeli” što svakako treba promijeniti (Lelo, 
2008). 

Savremenim i obuhvatnim istraživanjima mirmekofilnih plavaca Evrope i Azije Fric i 
saradnici su ustanovili da je takson Maculinea van Eecke, 1915 mlađi sinonim (sin. nov.) 
taksona Phengaris Doherty, 1891 te da su taksoni “alcon” i “rebeli” sinonimi (Fric et al., 
2007). 
 

MATERIJAL I METODE RADA 
 
Rezime podataka o bosanskohercegovačkim vrstama vođenim unutar roda 

Maculinea van Eecke, 1915 dati su prema: Rebel, 1904; Lelo, 2004, 2007, 2008. 
Aktuelna taksonomska pozicija bosanskohercegovačkih pripadnika roda Phengaris 

Doherty, 1891, odnosno Maculinea van Eecke, 1915 definisana je prema opsežnoj analizi 
Frica i saradnika (Fric et al., 2007). 

REZULTATI RADA I DISKUSIJA 
 

Analizom dostupnih literaturnih podataka konstatovano je da su za Bosnu i 
Hercegovinu navođene tri vrste roda Phengaris Doherty, 1891: Ph. arion Linnaeus, Ph. alcon 
D.&S. i Ph. rebeli Hirschke. Posljednja vrsta, Ph. rebeli Hirschke, je sinonimizirana sa        
Ph. alcon D.&S. i skida se sa popisa bosanskohercegovačkih vrsta. Obje prvospomenute 
vrste autori su imali priliku vidjeti proteklih godina na planini Ozren kod Sarajeva. 

Veliki pjegavi plavac, Phengaris arion (Linnaeus, 1758), naseljava područje od 
Španije, preko južne i centralne Evrope (do oko 64o) na sjever preko Rusije i Sibira do Kine i 
Japana. U našoj državi može se naći u cijeloj Bosni te sjevernoj i centralnoj Hercegovini. 
Vrsta je jednogeneracijska, a jedinke se mogu naći od juna do kraja jula i početka augusta 
na suhim, travnatim ili grmljem obraslim terenima sa majčinom dušicom od nivoa mora do 
oko 2.000 m n.v. U prvoj polovini svog života larve se hrane vrstama roda Thymus, a potom 
se hrane larvama mrava.  

Prijegled lokaliteta po bosanskohercegovačkim geografskim regijama (prema: 
Nurković & Mirić, 1998) izgledao bi na sljedeći način: 

 

11: Grmeč-pl., Prosara-pl.;  
12: Derventa, Stojanovići, padine prema 

Mitrovićima, Banja Luka; 
13: - ;  
24: Jajce;  
25: Konjuh-pl. (Haluge), Račanski potok, 

Pjenovac, Han-Kram, Lijeska, Zvijezda-
pl. (Bijambare), Olovo, Vlašić-pl., 
Travnik, Sarajevo, Trebević-pl., Vrelo 
Bosne, Igman-pl., Bjelašnica-pl., Kijevo, 
Pazarić; 

26: Višegrad; 
37: - ; 
38: Vran-pl. (Uzlomac), Prenj-pl., okolina 

Boračkog jezera, Kalinovik, Perućica, 
Čemerno, Dragoš-Sedlo, Sniježnica, 
Suha Jezerina, Maglić-pl., Volujak-pl.; 

49: - ; 
410: Čvrsnica-pl., Velež-pl.; 
411: Nevesinje, Draga, Plana. 

Mali pjegavi plavac, Phengaris alcon (Denis & Schiffermüller, 1775), naseljava 
područje od sjeverne Španije, centralne i istočne Evrope (do oko 58o sjeverno), Turske, 
Kavkaza, Sibira, centralnog i južnog Urala, Kazahstana do Mongolije i Altaja. U našoj državi 
naseljava centralna i sjeverozapadna područja. Vrsta je jednogeneracijska, a jedinke se 
mogu naći tokom jula i početkom augusta Vlažne livade i močvarna mjesta od nizijskih 
predjela do oko 1.000 m n.v. Larve se hrane biljkama roda Gentiana, a potom se hrane 
larvama mrava. 

Prijegled lokaliteta po bosanskohercegovačkim geografskim regijama (prema: 
Nurković i Mirić, 1998) izgledao bi na sljedeći način: 

 

11: - ;  
12: - ; 
13: - ;  
24: Makljen;  
25: Sarajevo, Trebević-pl., Romanija-pl., 

Igman-pl., Bjelašnica-pl.; 
26: - ; 

37: Klekovača-pl., Čelebić, Kupreško polje, 
Tomislavgrad; 

38: Vran-pl., Kalinovik, Ivan-pl.; 
49: - ; 
410: - ; 
411: Nevesinje, Draga, Plana. 

 Fric i saradnici su izvršili obimnu analizu (32 uzorka, iz 20 definisanih vrsta ranije 
pozicioniranih unutar roda Maculinea van Eecke, tri uzorka iz tri različite vrste pozicionirane 
unutar roda Phengaris i 13 uzoraka izvan dva spomenuta roda) bliskosrodnih mirmekofilnih 
vrsta. Kao koncept vrste koristili su taksonomske karakteristike i monofiletski filogenetski 
koncept, gdje je filogenetska validnost prepoznavana: (1) prema najmanje jednom 
(morfološkom ili molekularnom) karakteru koji imaju sve pripadajuće kategorije, a nemaju 
ostale kategorije, (2) da postoji najmanje jedna autapomorfna karakteristika koja čini vrstu 
monofiletskom ili (3) da je takson sestrinska grupa u kladi sa dvije ili više prepoznatljivih 
monofiletskih vrsta. Opisanim pristupom zaključili su da rodovi Maculinea i Phengaris su 

filogenetski jako bliski i da između njih nema monofilije, tj. da se radi o jednom jedinstveno 
rodu (Fric et al., 2007). 
 

  
 

Sl. 1-2: Prikaz rasprostranjenja vrsta Phengaris arion (Linnaeus, 1758) – lijevo i Ph. alcon 
(Denis & Schiffermüller, 1775) – desno na slijepom obrisu karte Bosne i Hercegovine 

 

 Naime, dublja analiza pokazuje da su se predačke linije posmatranih vrsta (unutar 
klade Phengaris ili Maculinea) diversificirale u dvije zasebne linije koje se prema ovom nivou 
genetičkih istraživanja ne mogu smatrati zasebnim rodovima. Dakle, klada obuhvaća sve 
“Maculinea” i “Phengaris” vrste koje su jedinstvenog adaptivnog tipa sa visokospecifičnom 
adaptivnom zonom, tj. sa vrlo visokom parazitskom specijalizacijom mravljih vrsta (Als et al.,  
2004; Pech et al., 2004). Iz navedenog proizilazi da su sve posmatrane vrste pripadnici 
jednog roda. Kako je ime (nomen) Phengaris Doherty, 1891 starije od imena Maculinea Van 
Eecke, 1915 ono ima prednost prema Internacionalnom kodeksu zoološke nomenklature. 
Eventualno razmatranje davanja prednosti imenu Maculinea Van Eecke, 1915 nema uporište 
jer se dati naziv aktuelno upotrebljava za određene vrste jugoistočne Azije (Igarashi & 
Fukuda, 2000, naprimjer). S druge strane, davanje prednosti mlađem sinonimu nameće 
navođenje imena Phengaris Doherty na nivou podroda zbog tri specifične azijske vrste: P. 
daitozana, P. albida i M. atroguttata (Fric et al., 2007). 

Zanimljivo je da u istom radu gore spominjani autori jasno dokazuju da između 
taksona Phengaris alcon i Phengaris rebeli nisu ustanovili monofiletičnost između sestrinskih 
vrsta već su rezultati jasno pokazivali naizmjenične kombinacije. Date vrste se ne mogu 
razlikovati ni morfološki niti analizom genitalnog aparata. Ujedno treba podsjetiti da je vrsta  
Ph. rebeli opisana uz samo jednu svojstvenu karakteristiku: “die hochalpine” (Hirche, 1905). 
S druge strane, izvorno Lycaena alcon opisana je na osnovu krilne obojenosti i bez ikakvih 
podataka o staništu ili ovipozitorskoj biljci (Kudrna & Belicek, 2005). Larveni stadiji ovih 
“vrsta” su istovjetni, odnosno potpuno specijski neprepoznatljivi uz postojanje praktično 
zanemarljivih morfoloških razlika (veličina glave i dužina dorzalnih čulnih dlačica kod 
španjolskih populacija) koje se mogu smatrati tipičnom varijacijom (Munguira, 1989).  Dalje, 
aktuelni status “vrste” Ph. rebeli definisan je zasebnom ovipozitorskom biljkom, Gentiana 
cruciata, rjeđe G. lutea (Ph. alcon: G. pneumonanthe, G. germanica i G. asclepiadea) i 
zasebnom domaćinskom mravljom vrstom Myrmica schencki (Ph. alcon: M. rubra, M. 
ruginodis i M. scabronodis) uz napomenu da je ustanovljeno da ženke iz poljskih populacija 
Ph. alcon polažu jaja i na Gentiana cruciata (Thomas et al, 1989; Krismann, 2000; Als et al., 
2004; Sielezniew & Stankiewicz, 2004; Bereczki et al., 2005). Upoređivanje fenotipa ovih 
“vrsta” pokazalo je da je ishodišni fenotip “alcon”, dok je “rebeli” fenotip polifiletski (Als et al., 
2004; Pech et al., 2004; Bereczki et al., 2005; Pecsenye et al., 2007; Fric et al., 2007). Sve 

navedeno jasno pokazuje da nema validnih argumenata za separiranje Ph. rebeli vrste, od 
Ph. alcon taksona (Fric et al., 2007). 

Ipak, interpretacije rezultata, diskusije i zaključaka Frica i saradnika jesu veoma 
raznorodne. Kao primjer ćemo navesti pojašnjenje gore navedenih taksonomskih promjena u 
pravcu da su evropske vrste taksona Maculinea (M. arion i M. rebeli) sada 
sinonimimi/podvrste vrste Ph. alcon uz komentar da ako bi se takson Maculinea i smatrao 
zasebnim rodom on bi obuhvatao samo vrstu Maculinea alcon pozivajući se na Fric et al., 
2007 (Brower, 2008) do decidne interpretacije taksonomskog položaja Frica i saradnika uz 
tipično ekološku obradu bioloških podataka (Spitzer et al., 2009).  

Međutim, u izvornom radu jasno je negirano postojanje vrste Ph. rebeli i 
neopravdanost upotrebe imena Maculinea za nivo roda, ali su u samom radu jasno 
pobrojane vrste koje su autori u svom radu izdiferencirali (vidi: Fric et al., 2007 p. 565). 
Preciznije rečeno, navedene su četiri specijske grupe i 11 vrsta od kojih su: 
prva specijska grupa: Ph. alcon grupa  

1.1. Phengaris alcon (Denis & Schiffermüller, 1775); 
prva specijska grupa: Ph. arion grupa  

4.2. Phengaris arion (Linnaeus, 1758). 
 

ZAKLJUČAK 
 

Nakon analize literaturnih podataka možemo zaključiti da postoje konstantni 
historijski navodi postojanja mirmekofilnih plavaca u Bosni i Hercegovini. Pripadajuće vrste 
su navođene kao predstavnici rodova Lycaena Fabricius, 1807, Maculinea van Eecke, 1915 i 
aktuelnog sinonima Phengaris Doherty, 1891. 

U nizu savremenih shvatanja taksonomije dnevnih leptira Evrope S. Lelo je dopunio 
ranije popise V. Apfelbeka, H. Rebela i R. Sijarića koji su navodili dvije vrste mirmekofilnih 
plavaca, Ph. arion Linnaeus i Ph. alcon D.& S., trećom vrstom Ph. rebeli Hirschke. Upravo 
posljednju dopisanu vrstu treba izbrisati sa popisa dnevnih leptira Bosne i Hercegovine jer su 
vrste Ph. alcon D.& S. i Ph. rebeli Hirschke sinonimizirane nakon opsežnih istraživanja Frica i 
saradnika, ali su preostale dvije vrste interpretirane kao „dobre“ vrste uz premještanje u rod  
Phengaris Doherty (Fric et al., 2007).  

Obje vrste, Ph. arion Linnaeus i Ph. alcon D.&S., su rijetke u Bosni i Hercegovini. 
Veliki pjegavi plavac je češća vrsta i nije nađen samo u najjužnijim, mediteranskim 
područjima Hercegovine. S druge strane, mali pjegavi plavac nije nađen u nizijskim 
područjima sjeveroistočne Bosne i mediteranskim i submediteranskim područjima 
Hercegovine. 

SUMMARY 

 
V. Apfelbeck provided original data regarding to genus Phengaris in Bosnia and 

Herzegovina (Apfelbeck, 1892). V. Apfelbek and H. Rebel listed two species of Phengaris 
Doherty, 1891, Ph. arion (Linnaeus, 1758) and Ph. alcon (Denis & Schiffermüller, 1775) 
however, those were listed as members of genus Lycaena Fabricius, 1807 (Apfelbeck, 1892; 
Rebel, 1904). Also, these species were listed within genus Maculinea van Eecke, 1915 by R. 

Sijarić (Sijarić, 1966; 1980) and P. Jakšić (Jakšić, 1988). S. Lelo lists taxon “rebeli” as the 
third species within genus Phengaris Doherty in Bosnia and Herzegovina (Lelo, 2000, 2004, 
2007, 2008). However, on recommendation by a reviewer, in his monograph of butterflies of 
Bosnia and Herzegovina, the author harmonized all the data for taxa “alcon” and “rebeli” 
(Lelo, 2008). In their extensive contemporary research of myremecophilic blues of Europe 
and Asia, Fric et al. confirmed that taxon Maculinea van Eecke, 1915 was the junior synonym 
(sin. nov.) of taxon Phengaris Doherty, 1891 and that taxa “alcon” and “rebeli” were also 
synonyms (Fric et al., 2007). 


